
 

 

 
 
1. Oktober 2026     UKA2026/158 
 
Inuiaqatigiittut inuttullu ingerlariaqqinnissaq siunertaralugu, nuna tamakkerlugu tamanut tarnikkut 
katsorsartinnissamut oqaloqateqarnissamullu neqeroorutit annertusarneqartariaqarneri pillugu 
inatsisartunut apeqquteqaat aallaavigalugu oqallisissiassatut siunnersuut. 
(Inatsisartunut ilaasortaq Bentiaraq Ottosen, Atassut)  
 
Siumup Inatsisartunut ilaasortaq Bentiaraq Ottosen, Atassut, tarnikkut katsorsartinnissamut 
oqaloqateqartarnissamullu nuna tamakkerlugu neqeroorutit annertusarneqarnissaannik 
pisariaqartitsineq pillugu pingaarutilimmik oqallinnissamut qaqitsineranut qujassuteqarfigaa. 
 
Tarnikkut peqqissuseq inuup ataasiinnaap atugassarinngilaa. Ilaqutariinnut, meeqqanut, 
suliffeqarfinnut inuiaqatigiinnullu tamarmut tunngassuteqarpoq. 
 
Nunatsinni inuit amerlavallaat sakkortuunik misigisaqarsimanerup kingunerinik suli inuuneqarput. 
Meeqqat sumiginnarneqarsimanerat, nakuuserfigitissimanerat, kinguaassiuutitigut 
innarlerneqarsimanerat, atornerluineq, ilaqutariinni imminut toquttoqarsimanera imaluunniit allatigut 
sakkortuunik misigisaqarsimanerit tamatumunnga pissutaasinnaapput. Ukiullu ingerlanerini 
amerlavallaat anniaatitik kisimiillutik nammattariaqarlugit ilinniarsimapput. 
 
Tamanna allanngortinnissaanut sapiissuseqartariaqarpugut. 
 
Siumumut pingaaruteqarluinnarpoq inuit aatsaat ajornartorsiutit ima ilungersunarsimatigilerneranni 
ikiorneqartannginnissaat. Siusinnerusukkut ikiuunnissarput pikkoriffiginerusariaqarparput. 
 
Naalakkersuisut Inulerivik, 2025-mi oktobarimi nuna tamakkerlugu neqeroorutitut ammarneqartoq, 
innersuussuteqaqqaarnatik innuttaasut saaffigisinnaasaat, erseqqissaatigaat. Tamanna pitsaasuuvoq. 
Siumumulli pingaaruteqarluinnarpoq neqeroorut pappialatigut taamaallaat nuna tamakkerlugu 
atuutinnginnissaa. Innuttaasup sumi najugaqarnera apeqqutaatinnagu, Nuummi, illoqarfimmi 
minnerusumi imaluunniit nunaqarfimmi najugaqaraluaruni, ikiorneqarnissaq tikinneqarsinnaasutut 
misigissavaa. 
 
Taamaattumik aamma apeqqutigisariaqarparput: Innuttaasut ikiorneqarnissamut piviusumik 
naligiimmik periarfissaqarpat? Naammattumik sullissisoqarsinnaava? Nammineq oqaatsit atorlugit 
ikiorneqarsinnaava? Aamma inuit namminneerlutik siulliullutik ikioqqullutik saaffiginninngitsut qanoq 
ililluta neqeroorfigisinnaavagut? 
 
Kalaallit Nunaata isorartussusia suliamillu ilinniagaqarsimasunik amigaateqarneq pissutigalugit 
periarfissat siammasinnerusumik eqqarsaatigisariaqarpavut. Qarasaasiaq aqqutigalugu 
oqaloqateqartarnerit, angalasartunik sullissisoqarnerit najukkanilu neqeroorutit aaqqiissutissap 
ilagisinnaavai. Peqatigisaanik tarnip pissusiinik ilisimasalinnik kalaallisut oqaasilinnik allanillu 
attuumassuteqartunik suliamik ilinniagaqarsimasunik amerlanerusunik ilinniartitseqqissaarnissaq 
nunatsinniiginnarnissaallu anguniagaqartumik sulissutigisariaqarparput. 



 

 

 
Siumut aamma isumaqarpoq oqaloqateqartarnerit katsorsaanerillu assigiinngitsut 
ammaffigisariaqarivut. Inuit sanngiitsumik inissisimaneranni peqatigisaanik suliamut 
piginnaasaqarnermut, pitsaassusermut akisussaassusermullu ersarissunik 
piumasaqaateqartariaqarpugut. Siunnersuilluni oqaloqateqarneq, tarnikkut katsorsaaneq 
neqeroorutillu allat tarnip pissusiinik ilisimasalimmik katsorsartinnermut ingerlaannaq 
naligiissinneqarsinnaanngillat. 
 
Peqatigisaanik inuiaqatigiinni ajornartorsiutivut tamaasa inuup ataasiakkaap tarnikkut qanoq inneranut 
tunngatinnginnissaat eqqumaffigisariaqarparput. Tarnikkut katsorsaaneq inunnut iluaqutaasinnaavoq, 
kisimiillunili aaqqiissutissaanngilaq. 
 
Pitsaaliuineq aamma ilaqutariit toqqissisimasut, meeqqeriviit atuarfiillu pitsaasut, pitsaasunik 
ineqarnikkut atugassaqartitsineq, atornerluinermik katsorsaaneq kiisalu ajornartorsiutit annertuutut 
ineriartunnginneranni meeqqanut ilaqutariinnullu siusissukkut ikiuunneq pillugitippoq. 
 
Taamaattumik Siumut isumaqarpoq suliniut marlunnik sammiveqartariaqartoq: Suliamik 
ilinniagaqarsimasunit ikiorneqarnissaq ajornannginnerujussuanngortittariaqarparput, peqatigisaanillu 
atugarliornermik pilersitsisartut pinaveersaartittariaqarpavut. 
 
Inuiaqatigiit ikioqqunissaq pissusissamisoortutut isigineqartariaqartut pilersittariaqarpavut. Anniaatit 
pillugit oqalunneq sanngiissutsitut isigineqassanngilaq. Inuullu kiisami sapiissuseqalersup ikioqqulluni 
assani isaakkaangagu ikiorneqarnissaq piareersimassaaq. 
 
Taamaattumik Siumup apeqquteqaat aallaavigalugu oqallinnissap siunertaa pitsaasutut isigaa, 
isumaqarlunilu sullissisinnaassuseq qanoq annertusarneqarsinnaanersoq, neqeroorutit nuna 
tamakkerlugu qanoq anngussinnaanersut kiisalu attuumassuteqartunik suliamik ilinniagaqarsimasunik 
amerlanerusunik qanoq ilinniartitseqqissaarsinnaanersugut nunatsinniiginnarnissaallu qanoq 
qulakkeersinnaaneripput oqallinnermi piviusumik misissorneqartariaqartut. 
 
Tarnikkut peqqissuseq inuup ataasiinnaap inuuneranut aningaasaliinerinnaanngilaq. Ilaqutariitsinnut, 
meeqqatsinnut inuiaqatigiittalu siunissaannut aningaasaliineruvoq. 
 
Taamatut oqaaseqarluta Siumumiit apeqquteqaat aallaavigalugu oqallisissiamut qujavugut 
oqallilluartoqarnissaanillu kissaassilluta.  

